«Қазақстан Республикасының кейбір заңнамалық актілеріне зейнетақымен қамсыздандыру және қаржы нарығы мәселелері бойынша өзгерістер мен толықтырулар енгізу туралы» Қазақстан Республикасының Заңы жобасының тұжырымдамасы
1. Заң жобасының атауы
«Қазақстан Республикасының кейбір заңнамалық актілеріне зейнетақымен қамсыздандыру және қаржы нарығы мәселелері бойынша өзгерістер мен толықтырулар енгізу туралы» Қазақстан Республикасы Заңының жобасы (бұдан әрі – заң жобасы).

2. Заң жобасын әзірлеу қажеттілігінің негіздемесі 
Заң жобасы Қазақстан Республикасының Президенті 
Н.Ә. Назарбаевтың 2015 жылғы 30 қарашадағы «Қазақстан жаңа жаһандық нақты ахуалда: өсу, реформалар, даму» атты Қазақстан халқына Жолдауында берілген, зейнетақы активтерін Қазақстанның жеке компанияларының немесе шетелдік компаниялардың басқаруына беруге қатысты тапсырмасын орындау үшін әзірленді.

Көрсетілген тапсырманы орындау шеңберінде Қазақстан Республикасының Ұлттық Банкі (бұдан әрі – Ұлттық Банк) қаржы нарығына қатысушылармен бірлесіп «Қазақстан қаржы ұйымдарының қауымдастығы» ЗТБ-ның алаңында зейнетақы активтерін жеке басқаруға беру тетіктері мен рәсімдерін айқындау мәселесін пысықтады. 

Сонымен бірге зейнетақы активтерін басқару жүйесін реформалау бойынша мәселе Қазақстан Республикасының Үкіметі жанындағы Экономикалық саясат жөніндегі кеңестің отырыстарында, Қазақстан Республикасы Парламентінің Сенаты өкілдерінің «Бірыңғай жинақтаушы зейнетақы қоры» АҚ-тың (бұдан әрі – БЖЗҚ) басшылығымен кездесуде, БЖЗҚ Қоғамдық кеңесінің отырыстарында талқыланды, сондай-ақ бұқаралық ақпарат құралдарында кеңінен жарияланды.
Ұлттық Банктің осы бастамасына Қаржыгерлердің VIII конгресі шеңберінде Қазақстан Республикасының Ұлттық экономика министрлігі, сондай-ақ Қазақстан Республикасы Қаржы министрлігі қолдау жасады. 
Осылайша, қазіргі кезде зейнетақы активтерін басқару жүйесін реформалау мәселесі бизнес-қоғамдастық деңгейінде және сол сияқты Қазақстан Республикасы Үкіметінің экономикалық блогы және ауқымды жұртшылық арасында кеңінен мақұлданды. 
«Қазақстан Республикасында зейнетақымен қамсыздандыру туралы», «Қазақстан Республикасының Ұлттық Банкі туралы», «Қаржы нарығы мен қаржы ұйымдарын мемлекеттiк реттеу, бақылау және қадағалау туралы» Қазақстан Республикасының заңдарына сәйкес Ұлттық Банкке зейнетақы активтерін сенімгерлік басқарушының және БЖЗҚ кастодиан банкінің, сондай-ақ БЖЗҚ қызметін реттеуге, бақылау мен қадағалауға жауапты органның өкілеттіктері жүктелген.
Зейнетақы активтерін басқарудың қолданыстағы моделінің бірқатар кемшілігі бар, олар ең алдымен бұрын жұмыс істеген жеке жинақтаушы зейнетақы қорларының зейнетақы активтері кірістілігінің ең төменгі деңгейін қамтамасыз ету жөніндегі міндеттемелерін мемлекеттің міндеттемесіне ауыстырудан, салымшылардың мүддесінде зейнетақы активтерін басқару бойынша бәсекелес нарықтың және салымшыларда басқарушы компанияны таңдау құқығының болмауында, тиісінше, халықтың олардың зейнетақы жинақтарын инвестициялау тиімділігін арттыру процесіне тартылмауында көрінді.

Экономикалық ынтымақтастық және даму ұйымының (бұдан әрі ​– ЭЫДҰ) 2016 жылғы «Зейнетақы жүйелерінің перспективалары», «OECD Pension Outlook 2016» есебіне сәйкес жинақтаушы зейнетақы жүйелерінің сипаты эволюцияланады. «defined contribution» (бұдан әрі - DC) қағидаттарымен құрылған, оларда зейнетақы төлемдері зейнетақы жинақтарына тікелей қатысты болады. Бұл ретте, осындай жүйелерде салымшыларға негізгі тәуекел (инвестициялық тәуекел және қиналу тәуекелі) жүктеледі, салымшы өзінің жинақтарын басқару процесіне белсенді түрде тартылады.

Жинақтаушы зейнетақы жүйелерінің қаржылық орнықты модельдерінің бірі ретінде әлемдегі зейнетақы жүйелерінің өсіп отырған дәрежесін ескере отырып, ЭЫДҰ «Жеке зейнетақы жүйелерін реттеудің басты қағидаттарын» (Core Principles of Private Pension Regulation) қайта әзірледі, олардың арасында салымшыларды жүйеге тарту және ұзақ уақытқа қосымша жарналар үшін ынталандыруларды белгілеу қажеттілігі атап өтілді.

Осы жазылғанның негізінде салымшыға өзінің зейнетақы жинақтарын инвестициялық басқаруға беру үшін инвестициялық стратегияны және жеке басқарушы компанияны таңдау құқығын беру ұсынылады.
Осындай тәсіл халықаралық практикаға толық сәйкес келеді, сондай-ақ салымшыларға неғұрлым тиімді инвестициялық стратегияны таңдау құқығын іске асыруға, зейнетақы активтерін басқарушылардың қызмет көрсету нарығында институционалдық бәсекелес ортаны қалыптастыруға және азаматтардың жеке жинақтарын басқаруда мемлекеттің монополоиядан біртіндеп кетуіне мүмкіндік береді. Халықаралық тәжірибе де DC зейнетақы жүйелері бар, қатарына Қазақстан да жататын елдерде зейнетақы активтерін басқарушыларды таңдауды зейнетақы жинақтарының меншік иесі жүзеге асыратынын растайды, ал жинақтардың меншік иесі мемлекет емес, салымшы болып табылады.
Бұл ретте Ұлттық Банк басқарушы компанияға қатысты таңдау жасамаған салымшыларға қатысты «әдеттегі тәртіп бойынша» зейнетақы активтерін басқарушылардың бірі ретінде қалады, сондай-ақ Ұлттық Банктің міндетті кәсіби зейнетақы жарналарының, жұмыс берушінің міндетті зейнетақы жарналарының және зейнеткерлік жасқа жеткен адамдардың міндетті зейнетақы жарналарының есебінен қалыптастырылған зейнетақы активтерін басқаруға «эксклюзивтік» құқығы өзінде қалады.
Бір мезгілде, салымшылардың таңдауы бойынша зейнетақы активтерін жеке компанияларға беруге байланысты сондай-ақ БЖЗҚ-мен өзара іс-әрекет жасауды жүзеге асыратын басқа қаржы ұйымдарын реттеу саласындағы заңнаманы жетілдіру талап етіледі.

3. Заң жобасын қабылдау мақсаттары
Заң жобасы мына мақсаттарда әзірленді:

1) халықтың салымшыларға басқарушы компания таңдау құқығын беру арқылы өздерінің зейнетақы жинақтарын басқару тиімділігіне мүдделілігін арттыру;

2) зейнетақы активтерін инвестициялық басқаруды жүзеге асыратын ұйымдар арқылы институционалдық инвесторлардың отандық бағалы қағаздар нарығына шығуы үшін ұжымдық инвестициялар нарығында бәсекелес орта және мүмкіндік жасау;

3) мемлекеттің монополиясын біртіндеп төмендету және азаматтардың жеке зейнетақы жинақтарын басқарудың нарықтық жүйесін қалыптастыру. 

4. Заң жобасын реттеу мәні
Заң жобасын реттеу мәні жинақтаушы зейнетақымен қамсыздандыру және қаржы нарығы саласында туындайтын қоғамдық қатынастар болып табылады.
5. Заң жобасының құрылымы және мазмұны
Заң жобасы үш баптан тұрады. 

1-бапта Қазақстан Республикасының мынадай заңдарына өзгерістер мен толықтырулар енгізу көзделеді:

1994 жылғы 27 желтоқсандағы Қазақстан Республикасының Азаматтық кодексі (Жалпы бөлім);

1999 жылғы 1 шілдедегі Қазақстан Республикасының Азаматтық кодексі (Ерекше бөлім);

2014 жылғы 5 шілдедегі Қазақстан Республикасының Әкімшілік құқық бұзушылық туралы кодексі;

2017 жылғы 25 желтоқсандағы «Салық және бюджетке төленетін басқа да міндетті төлемдер туралы» Қазақстан Республикасының Кодексі (Салық кодексі);
 «Қазақстан Республикасының Ұлттық Банкі туралы» 1995 жылғы 30 наурыздағы Қазақстан Республикасының Заңы;

«Қазақстан Республикасындағы банктер және банк қызметі туралы» 1995 жылғы 31 тамыздағы Қазақстан Республикасының Заңы;

«Қазақстанның Даму Банкі туралы» 2001 жылғы 25 сәуірдегі Қазақстан Республикасының Заңы;

«Бағалы қағаздар рыногы туралы» 2003 жылғы 2 шілдедегі Қазақстан Республикасының Заңы;
«Сақтандыру қызметі туралы» 2000 жылғы 18 желтоқсандағы Қазақстан Республикасының Заңы;
«Қаржы нарығын және қаржы ұйымдарын мемлекеттік реттеу, бақылау және қадағалау туралы» 2003 жылғы 4 шілдедегі Қазақстан Республикасының Заңы;

 «Қазақстан Республикасында зейнетақымен қамсыздандыру туралы» 2013 жылғы 21 маусымдағы Қазақстан Республикасының Заңы;

 «Рұқсаттар және хабарламалар туралы» 2014 жылғы 16 мамырдағы Қазақстан Республикасының Заңы;

«Төлемдер және төлем жүйелері туралы» 2016 жылғы 26 шілдедегі Қазақстан Республикасының Заңы.

2-бапта өтпелі ережелер белгіленеді.

3-бапта заң жобасын қолданысқа енгізу мерзімдері мен тәртібі айқындалады.

6. Тиісті саладағы заңнамалық актілерге жүргізілген құқықтық мониторингтің нәтижелері

Зейнетақымен қамсыздандыру, сол сияқты бағалы қағаздар нарығы саласындағы заңнамалық актілерге жүргізілген құқықтық мониторингтің нәтижелері бойынша Қазақстан Республикасының заңнамасына қайшы келетін, ескірген, сыбайлас жемқорлық сипатындағы және тиімсіз іске асырылған құқық нормалары анықталған жоқ.
Сонымен қатар, түрлі жаһандық процестердің ықпалына, әлеуметтік және экономикалық факторлардың әсеріне, сондай-ақ серпінді технологиялық дамуға байланысты жинақтаушы зейнетақы жүйесінде және бағалы қағаздар нарығында қызметті жүзеге асыру тәсілдерін, тетіктерін және құралдарын тұрақты жетілдіру талап етіледі. 

7. Заң жобасы қабылданған жағдайда болжанатын құқықтық және әлеуметтік-экономикалық салдарлар
Осы заң жобасы қабылданған жағдайда оның әсері зейнетақымен қамсыздандыру саласындағы Қазақстан Республикасының заңнамасын жетілдіру, зейнетақы активтерін басқару және бағалы қағаздар нарығы жүйесін бұдан әрі дамыту мен жақсарту, халықтың Қазақстан Республикасының зейнетақы жүйесіне деген сенімін нығайту түрінде оң құқықтық, әлеуметтік және экономикалық салдарлар нысанында байқалатын болады.
Құқықтық салдарлар:

- салымшыларға өздерінің зейнетақы жинақтарын инвестициялық басқаруға беру үшін басқарушы компанияны таңдау құқығын беру.

 Заң жобасы қабылданған жағдайда әлеуметтік-экономикалық салдарлардың мынадай оң нәтижелері болады:

- салымшылардың өз қарттығын қамтамасыз ету үшін өздерінің зейнетақы жинақтарын қалыптастыруға деген қызығушылығын арттыру;

- халықтың жинақтаушы зейнетақы жүйесіне деген сенімінің деңгейін арттыру.

Заң жобасы қабылданған жағдайда теріс құқықтық және әлеуметтік-экономикалық салдарлар болжанбайды.

Заң жобасы қабылданған жағдайда қылмыстық сипаттағы салдарлар болжанбайды.

8. Басқа заңнамалық актілерді бірмезгілде (кейіннен) әзірленетін заң жобасына сәйкес келтіруі қажеттілігі
Жоқ.

9. Заң жобасы мәнінің өзге де нормативтік құқықтық актілермен реттелуі
Заң жобасы шеңберінде қаралатын қоғамдық қатынастар Қазақстан Республикасының зейнетақымен қамсыздандыру және бағалы қағаздар нарығы саласындағы қолданыстағы заңнамасында, атап айтқанда Қазақстан Республикасының Азаматтық кодексінде (Ерекше бөлім), Қазақстан Республикасының Азаматтық кодексінде (Жалпы бөлім), Қазақстан Республикасының Әкімшілік құқық бұзушылық туралы кодексінде, «Салық және бюджетке төленетiн басқа да мiндеттi төлемдер туралы» Қазақстан Республикасының Кодексiнде (Салық кодексi), «Қазақстан Республикасындағы банктер және банк қызметі туралы» 1995 жылғы 31 тамыздағы, «Қазақстанның Даму Банкі туралы» 2001 жылғы 25 сәуірдегі, «Бағалы қағаздар рыногы туралы» 2003 жылғы 2 шілдедегі, «Қаржы нарығы мен қаржы ұйымдарын мемлекеттiк реттеу, бақылау және қадағалау туралы» 2003 жылғы 4 шілдедегі, ««Қазақстан Республикасында зейнетақымен қамсыздандыру туралы» 2013 жылғы 21 маусымдағы, «Рұқсаттар және хабарламалар туралы» 2014 жылғы 16 мамырдағы, «Төлемдер және төлем жүйелері туралы» 2016 жылғы 26 шілдедегі Қазақстан Республикасының заңдарында және басқаларда регламенттелген.

10. Қаралып отырған мәселе бойынша халықаралық тәжірибенің болуы 
Зейнетақымен қамсыздандыру жүйесін одан әрі жетілдіру мақсатында Ұлттық Банк әртүрлі елдеордің, оның ішінде Норвегияның, Швеция мен Сингапурдың зейнетақы жүйелерін реформалаудың оң тәжірибесін зерделеді. Аталған елдердің зейнетақымен қамсыздандыру саласындағы саясатты айқындайтын мемлекеттік органдардың өкілдерімен кездесулер өткізілді.

Норвегияның зейнетақы жүйесі үш деңгейден тұрады: мемлекеттік, кәсіби және жеке зейнетақы.

Норвегияның мемлекеттік зейнетақы жүйесінің реформасы 2011 жылғы қаңтарда жүзеге асырылды. Реформаның негізгі мақсаты мен міндеті экономикалық, атап айтқанда, демографиялық үрдістер мен жүйе шығыстарының ұлғаюымен байланысты орнықты жүйе құру болып табылады. Аталған реформаға дайындық сонау 2011 жылы басталып, 2009 жылы Парламент тарапынан заңнамалық тұрғыдан мақұлданды.

Реформаның аясында маңызды қайта құрулардың бірі «GLOBAL» Мемлекеттік зейнетақы қорының және Норвегияның Ұлттық Сақтандыру Схемасының активтерін басқаратын арнайы құрылған Folketrygdfondet мемлекеттік компаниясы басқаратын Норвегия - Мемлекеттік зейнетақы қорының (бұрынғы Мемлекеттік сақтандыру қоры) қызметін реформалау болды.

Нәтижесінде, Жаһандық қор зейнетақы қоры болып табылмайды, ол Қазақстан Республикасының Ұлттық қоры сияқты мұнай саласынан түскен кірістерді мемлекеттік кіріске жинақтайды және трансферттерді оның активтерінің 4%-ы мөлшерінде (Қордың орташа жылдық инвестициялық кірістілігі) орталық бюджетке жібереді. Қазіргі уақытта Қордың нарықтық құны 800 млрд. еуро немесе ІЖӨ-нің 290%-ын құрайды. 

Норвегия - Мемлекеттік зейнетақы қорының активтері ұзақ мерзімді мемлекеттік шығыстарды қамтамасыз етуге резервтер түрінде қарастырылады және Норвегияның Ұлттық Сақтандыру Схемасында активтердің міндеттемелерден асып түсуі есебінен қалыптасады. Норвегияның Ұлттық Сақтандыру Схемасы бюджеттің құрылымына кіреді және оған денсаулық сақтау, жұмыссыздық және зейнетақы бойынша жарналар мен төлемдер кіреді. Folketrygdfondet алатын инвестициялық кіріс бюджетке берілмейді және қайта бөлінбейді. Аталған қор мен оның бюджеті арасында, сондай-ақ аталған қор мен «GLOBAL» Мемлекеттік зейнетақы қоры арасында ешқандай трансферттер жоқ. 

Норвегиядағы мемлекеттік сақтандыру жүйесінің реформасы мыналарды:

- мемлекеттік зейнетақымен қамсыздандыру жүйесі ортақ жүйе болып табылады және мемлекеттік бюджеттің құрамына кіреді және «шартты зейнетақы шоттарындағы» зейнетақы міндеттемелерін дербес есепке алуды енгізуді көздейді;

- зейнетке шығудың тиімді «актуарлы әділ» жасын (62 жастан 75 жасқа дейін) белгілеуді;

- зейнетақы мөлшерін есептеуге зейнеткерлердің нақты орташа өмір сүру ұзақтығына байланысты автоматты түрде түзетулер енгізуді;

- зейнетақыны азын-аулақ төмендететін коэффициентті ескерумен орташа жалақының өсуіне сәйкес индекстеуді қамтиды.

Зейнетақыны сақтандыру жүйесіне жарналардың мөлшерлемесі мына мөлшерде айқындалған: қызметкерлер – 8.2%, зейнеткерлер – 5.1%, жұмыс берушілер – 0-ден 14.1%-ға дейін (өңіріне қарай).

Мемлекеттік зейнетақы екі құрауыштан тұрады: қызметкердің еңбек ету уақыты ішінде алатын кірісінің мөлшеріне байланысты зейнетақы (income-based pension) және тұрақты кірісі жоқ немесе жалақысының деңгейі төмен адамдарға арналған кепілді (ең төменгі) зейнетақы.

Зейнетақының шартты капиталы 13-75 жас аралығында жұмыс істеген әрбір жыл үшін жылдық кірістен 18.1% мөлшеріндегі жеке шартты-жинақтау шоттарына есептеледі. Зейнетақы құқықтарын жинақтау еңбек қызметінен алған жалақы есебінен ғана емес, жұмыссыздық бойынша, бала күтімі бойынша, ауырғаны бойынша жәрдемақы алу және мүгедектігі үшін зейнетақы, балаға ақы төленбейтін күтім (6 жасқа дейінгі балалар) есебінен, мерзімді әскери қызмет кезеңінде жүзеге асырылады. Шартты жинақтарды индекстеу елдегі орташа жалақы өсуіне қарай жүргізіледі.

Зейнеткерлікке 62-75 жас аралығында шығудың икемді жасы жағдайында зейнетақы шартты жинақтар жеткілікті болуы талабымен ғана алынуы мүмкін. Зейнетақы мөлшерін есептеу актуарлық әділдікке негізделеді және өмір сүрудің күтілетін ұзақтығын және зейнеткерлікке шығу уақытын ескере отырып түзетіледі. Зейнеткерлікке шығу қаншалықты кейінге қалдырылса, жылдық зейнетақының мөлшері соншама көп болады. Кепілдік берілген толық зейнетақыны алу үшін елде кем дегенде 40 жыл өмір сүру қажет. Зейнетақы құқықтарын есептеудің жаңа үлгісі 1963 жылы және одан кейін туған адамдар үшін ғана толық іске асырылады. 1954-1962 жылдар аралығында туған адамдар үшін өтпелі қағидалар қолданылады. Егде жастағы адамдар үшін зейнетақы төлемдері ескі (реформаға дейінгі) үлгі бойынша жүзеге асырылатын болады.

Кәсіптік зейнетақы қызметкердің еңбекпен қамтылу кезеңінде есептеледі. Норвегияда 2006 жылы Міндетті кәсіптік зейнетақы (OTP) енгізілді. Бұған дейін еңбегі бойынша зейнетақы мемлекеттік секторда міндетті және жеке сектор үшін опционалдық болды. Норвегияның барлық салық төлейтін ұйымдары жалақыдан 2% мөлшерінде ең төменгі жарнаның деңгейімен өз қызметкерлері үшін кәсіптік зейнеткерлік жоспарларына жарналар аударуға тиіс болған. Жеке сектордағы кәсіптік зейнеткерлік жоспарларының көпшілігі DC типті жоспарлар (белгіленген жарналар), сондай-ақ DB типті (белгіленген төлемдер) болып табылады. Мемлекеттік сектордың барлық кәсіптік жоспарлары DB типке жатады.

Бұдан басқа, Норвегияда жеке сектордың қызметкерлері үшін ұжымдық зейнетақы шарттары (AFP-жоспар) қолданылады. Бұл жоспарды Норвегия кәсіподақтар конфедерациясы басқарады. AFP-жоспарда зейнеткерлікке мерзімінен бұрын шығу мүмкіндігі көзделген. Алайда, халықтың өмір сүруі артуын ескере отырып, келешекте жоспардың активтері мен міндеттемелерінің сәйкессіздігі туындауы мүмкін, оның нәтижесінде осы құрауышты реформалау қажеттілігі пайда болады.

Зейнеткерлікке шығу кезінде жинақтарының мөлшерін ұлғайтуға ниет білдерген адамдар үшін ерікті жинақтау, сондай-ақ зейнетақы келісімдерін жасасу мүмкіндігі бар. Мысалы, жарналарды инвестициялық пай қорына салуға немесе банкпен не сақтандыру ұйымымен жеке зейнетақы шартын жасасуға болады.
Швецияның зейнетақы жүйесі үш деңгейлі: мемлекеттік зейнетақы жүйесі, міндетті кәсіби зейнетақы, ерікті жеке зейнетақы жинағы. Швецияның мемлекеттік зейнетақы жүйесінің құрауыштары шартты белгіленген жарналары (NDC), сыйлықақы (DC) және кепілдік берілген зейнетақысы бар жоспар болып табылады.

Шартты белгіленген жарналары (NDC) бар жоспардың негізгі ерекшелігі мыналар болып табылады: 

- жарнаның мөлшеріне, оның тәжірибесі мен жиілігінің ұзақтығына байланысты зейнетақы міндеттемелері қалыптасатын жеке номиналдық шоттардың болуы;

- ұрпақтардың ортақтық қағидатын сақтау, онда жұмыс істейтіндердің жарналары зейнеткерлерге төлемдерді қаржыландырады;

- міндеттемелердің индексациясы еңбек өнімділігінің өсуіне орташа көрсеткішке - 1,6% және нақты инфляцияға жүзеге асырылады, оның есебінен номиналдық жалақыға орнын толтыру коэффициентінің орнықтылығы қамтамасыз етіледі;

- жүйенің қаржылық орнықтылығын қамтамасыз ететін активтер мен міндеттемелердің жыл сайынғы автоматты теңгерімі. Міндеттемелер активтердің мөлшеріне байланысты ұлғаю немесе төмендеуі жағына түзетіледі. Активтер ағымдағы және болашақ жарналардан, буферлік қордан және оларды басқарудан болған инвестициялық кірістен тұрады. Ағымдағы және болашақ төлемдер бойынша активтер мен міндеттемелер демографиялық, экономикалық және инвестициялық ахуалға байланысты.

NDC буферлік қоры «ескі» ортақ жүйе жағдайында жарналардың төлемдерден асуы есебінен өткен жүзжылдықтың 60-шы жылдарынан бастап қалыптасты. Буферлік қордың қаражаты «автоматты теңестіру» үшін пайдаланылады. Қазіргі уақытта буферлік қордың мөлшері шамамен ЖІӨ-ге 27%-ды немесе NDC активтер сомасынан 12%-ды құрайды. Буферлік қордың активтері Швеция зейнетақы агенттігінің өкілдерімен бірлесе отырып айқындалатын түрлі инвестициялық стратегиясы бар 4 мемлекеттік басқарушы компания арасында теңдей бөлінген. Әрбір басқарушының инвестициялық портфелінің құрылымы ішкі нарықтың, сол сияқты сыртқы нарықтың түрлі қаржы құралдарын қамтиды. Әрбір қордың активтерін басқарудан түскен кірістер буферлік қордың бірыңғай кірісін құрайды.

Сыйлықақы зейнетақының (DC) негізгі сипаттамалары:

- жұмыс істейтіндердің жарналары олардың шоттарына жинақталады және нарықтық қаржы құралдарына инвестицияланады;

- жүйенің қаржылық орнықтылығы: міндеттемелер жарналар мен инвестициялық кіріс есебінен қалыптасатын активтерге балама;

 - мемлекеттік кепілдіктің болмауы, бұл инвестициялық тәуекелдердің салымшының өзіне жүктелетінін білдіреді;

- салымшының
инвестициялық басқарушы компанияларды (шамамен жеке 850 басқарушы компаниядан ең көп дегенде 5 компания) таңдау құқығы, «таңдау жасамаған» салымшылардың жинақтары «әдеттегі тәртіп бойынша» басқарушы компанияға жіберіледі;

- зейнетке шыққан кезде салымшы зейнетақы жинақтары есебінен өмірлік аннуитетке ие болады. Пайдасына қатыса отырып аннуитетке, сондай-ақ бірлескен (ерлі-зайыпты) аннуитетке ие болу ықтимал.

NDC-ке және DC-ке жарналар жиынтығында қызметкердің кірісінің 18,5%-ын құрайды: NDC – 16%; DC - 2,5%. Салынатын базадан жұмыс беруші 10,21%, қызметкер 7% төлейді. NDC және DC активтері бойынша инвестициялық кірістілік нарықтық болып табылады, айтарлықтай құбылмалы (2002 және 2008 жылдардағы -30%-дан бастап, 2009 жылғы + 30%-ға дейін).

Кепілдік берілген зейнетақының негізгі сипаттамалары мыналар болып табылады:

- ағымдағы салық есебінен мемлекеттік бюджеттен төлемдерді қаржыландыру;

- NDC-тен және DC-тен зейнетақы төлемдерінің жиынтық мөлшері белгіленген көрсеткіштен аз болған жағдайда тағайындау.

NDC және DC бойынша зейнетақы жасының төменгі шегі 61 жас деңгейінде белгіленді, жоғарғы шегі жоқ: зейнетке шығу жасы қаншалықты жоғары болса, зейнетақы төлемінің мөлшері соншалықты көп болады. Зейнетақы өмір бойғы аннуитет түрінде төленеді. Аталған тәсіл жүйені халықтың күтілетін өмір сүру ұзақтығын арттыруға бейімдеуге мүмкіндік береді. Кепілді зейнетақы 65 жасқа толғанда төлене бастайды.

1992 жылы басталған реформа нәтижесінде Швеция зейнетақы моделі:

- зейнетақы төлемдерінің нақты мәндегі мөлшерінің ұлғаю, сол сияқты азаю жағына қарай жыл сайынғы өзгеруін болжайтын ортақ жүйеге автоматты теңгерімдеуді енгізу, бұл аталған жүйені қаржылық орнықты, бірақ әлеуметтік тұрғыда аз бағдарланған жасайды;

- басты назарды ІЖӨ-ге қатысты буферлік қордың біртіндеп төмендейтін мөлшері жағдайында ортақ жүйеден DC-ке ауыстыру;

- төлемдерді есептеу кезінде әрбір жұмыс жылы үшін жалақыны есепке алу;

- зейнеткерлікке барынша ерте және барынша кеш шығу мүмкіндігі;

- салымшыға басқарушы компанияны таңдау құқығын беру;

- дара тәуекелді арттыру.

Сингапурдың Орталық жинақтаушы қоры (Central Provident Fund "CPF") Сингапурдың әлеуметтік қамсыздандыру жүйесінің барлық төрт деңгейін қолдауда негізгі рөл атқарады және жалпы алғанда жүйенің маңызды элементтерінің бірі болып табылады. Оның негізгі мақсаты халықтың зейнетақы, тұрғын үй және медициналық қажеттіліктерін қамтамасыз ету болып табылады. CPF 1955 жылы Британдық отаршылық Үкіметтің жанында ұлттық жинақтаушы зейнетақы жүйесінің (DC) әкімшісі ретінде құрылды және бүгінгі күні Азиядағы зейнетақы қызметтерінің жетекші операторларының бірі болып табылады.

СPF (Central Provident Fund Act) туралы заңнамаға сәйкес CPF бағдарламаларына қатысу Сингапурдың барлық жұмыспен қамтылған және өзін-өзі жұмыспен қамтыған азаматтары мен тұрақты тұрғын мәртебесін алған адамдар үшін (толық емес жұмыс күніне жұмыспен қамтуды, уақытша жұмыспен қамтуды және толық жұмыспен қамтуды қоса алғанда), сондай-ақ олардың жұмыс берушілері үшін міндетті болып табылады.

Қызметкерлер мен жұмыс берушілердің жарналары салымшылардың CPF-дағы жеке шоттарының төрт түріне жинақталады:

Әдеттегі шот (ҚШ) - әдеттегі шоттағы жинақтар негізінен зейнетақы және тұрғын үй қажеттіліктерін қамтамасыз етуге арналған, сондай-ақ сақтандыру, инвестициялық қызмет және басқа да рұқсат етілген мақсаттарға пайдаланылуы мүмкін. Қатысушының жеке шоттары бойынша қызметкер мен жұмыс беруші жарналарының жалпы сомасын бөлу пайызы қызметкердің еңбек қызметінің басында жарналардың негізгі үлесі оның әдеттегі шотына есепке алынады, бұл оған өзінің алғашқы тұрғын үйін мүмкіндігінше ертерек сатып алуға мүмкіндік береді.

Арнайы шот (АШ) - арнайы шоттағы жинақтар зейнетақы төлемдеріне арналған және жинақтардың жеткілікті сомасы болған кезде қатысушы өз қалауы бойынша рұқсат етілген қаржы құралдарына инвестициялай алады.

Медициналық шот (МШ) - медициналық шоттағы жинақтар салымшының өзінің, сол сияқты оның жақын отбасы мүшелерінің (жұбайы (зайыбы), балалары мен ата-аналары) стационарлық және амбулаторлық емдеу шығыстарын өтеу үшін, сондай-ақ медициналық сақтандыру полисін (MediShield Life, ElderShield және белгіленген шектерде жеке медициналық сақтандыру) сатып алу үшін пайдаланылуы мүмкін. Зейнетақы жасы жақындаған сайын медициналық шотқа бөлінетін жарналардың үлесі ұлғая түседі.

Зейнетақы шоты (ЗШ) – салымшы 55 жасқа толған кезде оның атына автоматты түрде зейнетақы шоты ашылады, оған зейнетақы шоттарын қалыптастыру үшін әдеттегі және арнайы шоттардан жинақ ақша аударылады. Зейнетақы сомасы – бұл зейнетақы жасы бастала салысымен өмір бойы ай сайынғы зейнетақы төлемімен CPF салымшыларын қамтамасыз ету үшін өмір бойғы зейнетақы аннуитетін иеленуге қажетті ақша.

Қызметкерлер міндетті жарналарын қызметкердің жасына, жалақысына және мәртебесіне (Сингапурдың азаматы/тұрақты тұрғыны) байланысты аударады, жұмыс берушілер қызметкерлер үшін жарналарды аударады.

CPF салымшылары міндетті жарналарынан тыс CPF-тағы өз шоттарына ерікті жарналарды жүргізе алады.

CPF салымшылардың жинақтарын Сингапурдың тәуекелсіз арнайы мемлекеттік облигацияларына (Special Singapore Government Securities, SSGS) инвестициялайды. SSGS көмегімен тартылған ақша одан әрі шетелдік активтерге конвертациялау үшін Сингапурдың Валюталық Басқармасына жіберіледі.

CPF-тағы зейнетақы жинақтарына жылдық 5%-ға дейін кепілдік берілген кірістілік есептеледі.

CPF арнайы инвестициялық бағдарламасы (CPFIS) салымшыларға өздерінің жинақтарын көбейту үшін жинақтарын әдеттегі және арнайы шоттан инвестициялық өнімдер қатарына өз бетінше инвестициялауға мүмкіндік береді.

Егер адам өз бетінше инвестициялауға сенімсіз болса, онда ол кепілдік берілген кірістілік есептелетін CPF шоттарында жинақтарын қалдыра алады.

CPFIS-ОА (әдеттегі шот) және CPFIS-SA (арнайы шот) шеңберінде инвестициялар үшін қолжетімді құралдар бір-бірінен ерекшеленеді. Салымшы бір инвестициялық өнімді сатып алу үшін өзінің әдеттегі және арнайы шоттарындағы жинақтарын біріктіре алмайды. Соған қарамастан, салымшы қаражатты өзінің әдеттегі шотынан арнайы шотына аудара алады және CPFIS-SA қарасты құралдарға инвестициялай алады. Мұндай аударымдар қайтымсыз болып табылады.

Салымшы өзінің зейнетақы шотында толық немесе базалық зейнетақы сомасын жинақтауға шамасы болмаған күннің өзінде 5000 Сингапур доллары (3,706 АҚШ доллары) мөлшерінде төлем алуы мүмкін. Өзінің қалауына қарай салымшы кірістілік алу, сондай-ақ CPFIS инвестициялық бағдарламасына қатысу үшін CPF шоттарында жинақтарын сақтауды да жалғастырады.

11. Заң жобасын іске асырумен байланысты болжанатын қаржылық шығындар
Осы заң жобасын қабылдау мемлекеттік бюджеттен шығындарға әкеп соқтырмайды.

